
Riżoluzzjoni tal-Parlament Ewropew dwar il-Korea ta' Fuq

Il-Parlament Ewropew,

– wara li kkunsidra r-riżoluzzjonijiet preċedenti tiegħu dwar il-Korea ta' Fuq,

– wara li kkunsidra l-linji gwida ta' l-UE lejn pajjiżi terzi dwar il-piena tal-mewt (1998), dwar 
it-tortura u trattament ieħor krudili, inuman jew degradanti (2004), dwar id-djalogu dwar id-
drittijiet tal-bniedem ma' pajjiżi terzi (2001) u dwar id-difensuri tad-drittijiet tal-bniedem 
(2004),

– wara li kkunsidra r-riżoluzzjoni tas-16 ta' April 2003 adottata mill-"Kummissjoni għad-
Drittijiet tal-Bniem" tan-Nazzjonijiet Uniti,

– wara li kkunsidra l-istqarrija maħruġa mir-Rapporteur Speċjali tan-NU dwar eżekuzzjonijiet 
extraġudizzjarji, sommarji jew arbitrarji, miċ-Chairperson-Rapporteur tal-Grupp ta' Ħidma 
tan-NU dwar id-Detenzjoni Arbitrarja, mir-Rapporteur Speċjali tan-NU dwar il-kwistjoni ta' 
tortura u mir-Rapporteur Speċjali tan-NU dwar is-sitwazzjoni tad-drittijiet tal-bniedem fir-
Repubblika Demokratika tal-Poplu tal-Korea (RDPK) tal-31 ta' Mejju 2006,

– wara li kkunsidra l-Artikolu 115(5) tar-Regoli ta' Proċedura tiegħu,

A. billi r-riżoluzzjoni tal-"Kumitat għad-Drittijiet tal-Bniedem" tan-NU tikkundanna lir-RDPK 
minħabba "torturi u kastigi krudili, inumani jew degradanti oħra u eżekuzzjonijiet pubbliċi" 
kif ukoll "restrizzjonijiet gravi u mxerrda tal-libertà ta' ħsieb, ta' kuxjenza, ta' reliġjon, ta' 
opinjoni u ta' espressjoni",

B. billi l-Gvern tar-RDPK ikompli jiċħad l-aċċess għar-Rapporteur Speċjali tan-NU dwar is-
sitwazzjoni tad-drittijiet tal-bniedem fir-RDPK u għar-Rapporteur Speċjali tan-NU dwar id-
dritt għall-ikel, kif ukoll għall-organizzazzjonijiet mhux governattivi għad-drittijiet tal-
bniedem, li tfixkel l-investigazzjoni tas-sitwazzjoni tad-drittijiet tal-bniedem, billi 
madankollu diversi rapporti, b'mod partikulari minn vittmi li rnexxielhom jaħarbu l-pajjiż, 
jindikaw prattika serja ta' vjolazzjonijiet, inklużi eżekuzzjonijiet, tortura, detenzjoni ta' 
priġunieri politiċi u kundizzjonijiet diżumani fil-ħabsijiet,

C. billi mhux tollerat kwalunkwe tip ta' oppożizzjoni u kull min jesprimi opinjoni kuntrarja 
għall-pożizzjoni tal-Partit tal-Ħaddiema Korean mexxej jaffaċja kastigi serji, li f'ħafna każi 
jaffaċjaw ukoll il-familja tiegħu,

D. billi skond kif ġie rrapurtat, is-Sur Son Jong Nam, li għex fiċ-Ċina fejn frekwenta l-Knisja u 
sar-Nisrani, ġie ttorturat mill-Aġenzija għas-Sigurtà Nazzjonali, u mbagħad ingħata l-piena 
tal-mewt għal tradiment allegat mingħajr ma ġie pproċessat u mingħajr lanqas il-benefiċċju 
ta' waħda mis-salvagwardji proċedurali rikjesti mill-liġi internazzjonali dwar id-drittijiet tal-
bniedem,

E. billi erba' esperti tan-Nazzjonijiet Uniti fil-qasam tad-drittijiet tal-bniedem, inkluż ir-

Rapporteur Speċjali dwar is-sitwazzjoni tad-drittijiet tal-bniedem fir-RDPK, li talbu lill-
Gvern tar-RDPK biex jipposponi l-eżekuzzjoni u biex jirrevedi l-kundanna, jinsabu xxokjati 
mir-rispons tal-Gvern li ddefinixxa l-ittra ta' l-esperti bħala "prodott ta' konfoffa li qed issir 
b'intenzjoni ħażina bil-għan li tinxtered informazzjoni ivvintata waqt li ssegwi t-tentattivi ta' 
dawk il-qawwiet ostili biex jinfamaw, jiddiżintegraw u jegħlbu l-istat u s-sistema soċjali tar-
RDPK bl-iskuża tad-drittijiet tal-bniedem", 

F. billi r-RDPK irratifika l-"Patt Internazzjonali dwar id-Drittijiet Ċivili u Politiċi",

G. billi, mill-2001, il-gvern tar-RDPK naqqas minn 22 għal 5 n-numru ta' raġunijiet għall-
eżekuzzjoni tal-piena tal-mewt, imma 4 minn dawn ir-raġunijiet huma ta' natura 
essenzjalment politika,

H. billi l-midja informattiva domestika hija riġidament iċċensurata u l-aċċess għal xandiriet tal-
midja internazzjonali hu ristrett; billi s-settijiet tar-radju u tat-televiżjoni huma ssintonizzati 
biex jirċievu biss xandiriet ta' l-istat u dawk li jisimgħu stazzjonijiet tar-radju barranin 
jirriskjaw kastig,

I. billi kull assemblea jew assoċjazzjoni mhux awtorizzata hi meqjusa bħala "aġitazzjoni 
kollettiva", li tista' tiġi kkastigata. billi, għalkemm il-libertà reliġjuża hija garantita mill-
kostituzzjoni, fil-prattika hija strettament imrażżna; billi hemm rapporti ta' reppressjoni 
severa ta' nies involuti f'attivitajiet reliġjużi pubbliċi u privati, permezz ta' priġunerija, tortura 
u eżekuzzjonijiet,

J. billi xhieda jestimaw li n-numru ta' persuni miżmuma f'"Kampijiet ta' Rijedukazzjoni (ta' 
Xogħol)", f'"kampijiet ta' detenzjoni" u f'ħabsijiet huwa lejn il-200 elf u rapporti, b'mod 
partikulari minn dawk meħlusin mill-kampijiet, bħal Kang Chol Hwan, jindikaw li t-tortura u 
t-trattament ħażin huma mxerrda u l-kundizzjonijiet ħarxa ħafna,

K. billi ħafna nies fir-RDPK m'għandhomx biżżejjed ikel u jiddependu fuq l-għajnuna 
umanitarja li l-pajjiż jirċievi minn donaturi bħall-UE, li ddeċidiet li talloka s-somma ta' 
€13,715,000 lir-RDPK fl-2005, u bħall-Programm Dinji għall-Ikel tan-NU, li laħaq ftehim 
mal-gvern fl-10 ta'Mejju 2006 biex jipprovdi 150,000 tunnellata ta' kumditajiet lil 1.9 miljun 
Korean ta' Fuq fuq tul ta' sentejn,

L. billi għexieren ta' eluf ta' Koreani ta' Fuq ħallew ir-RDPK u ħarbu lejn iċ-Ċina, minħabba r-
repressjoni u l-ġuħ mifrux,

1. Jiddeplora n-nuqqas ta' koperazzjoni min-naħa tar-RDPK ma' l-istituzzjonijiet internazzjonali 
fil-qasam tad-drittijiet tal-bniedem, u b'mod partikulari r-rifjut tagħha li ssegwi l-proċedura 
tal-Kummissjoni tad-Drittijiet tal-Bniedem tan-NU;

2. Jitlob lill-gvern tal-Korea ta' Fuq biex:

• jikkonforma mal-prinċipji stipulati fit-trattati internazzjonali dwar id-drittijiet tal-bniedem li 
rratifika (bħall-Patt Internazzjonali dwar id-Drittijiet Ċivili u Politiċi) u biex jinkorpora dawn 
il-prinċipji fil-liġi domestika; 



RC\619804MT.doc PE 374.620v01-00}
PE 374.640v01-00}
PE 374.642v01-00}
PE 374.645v01-00}
PE 374.647v01-00}
PE 374.648v01-00} RC1

MT

• ineħħi l-piena tal-mewt; 

• jeħles lil dawk kollha li qegħdin miżmuma jew fil-ħabs minħabba li eżerċitaw id-drittijiet tal-
bniedem fundamentali tagħhom b'mod paċifiku; 

• jiggarantixxi l-libertà ta' espressjoni u l-libertà ta' moviment għall-Koreani ta' Fuq kollha; 

• jirrevedi l-leġiżlazzjoni eżistenti biex jiżgura li tikkonforma ma' l-istandards internazzjonali 
tad-drittijiet tal-bniedem u biex idaħħal salvagwardji li jipprovdu liċ-ċittadini bi protezzjoni u 
rimedji kontra l-vjolazzjonijiet tad-drittijiet tal-bniedem;  

3. Iħeġġeġ lill-Gvern tar-RDPK biex jipprovdi informazzjoni dwar il-każ tas-Sur Son Jong Nam 
u biex iwaqqaf l-eżekuzzjoni tiegħu; 

4. Jitlob lill-Kummissjoni u lill-Kunsill biex iħeġġu lill-Gvern tar-RDPK biex iwaqqaf dawn il-
vjolazzjonijiet tad-drittijiet tal-bniedem u biex jipprovdi informazzjoni dwar il-każ tas-Sur 
Son Jong Nam u biex iwaqqaf l-eżekuzzjoni tiegħu; 

5. Jitlob lill-Gvern tar-RDPK biex jirrevedi b'mod attent is-sitwazzjoni ta' dawk kollha li 
ngħataw il-piena tal-mewt u biex jipposponi l-eżekuzzjoni tagħhom u jitlob li r-Rapporteur 
Speċjali tan-NU dwar is-sitwazzjoni tad-drittijiet tal-bniedem fir-RDPK, il-Professur Vitit 
Muntarbhorn, jitħalla jżurhom;

6. Iħeġġeġ lill-Gvern tar-RDPK biex iwaqqaf il-vjolazzjonijiet severi tad-drittijiet tal-bniedem, 
inlużi l-priġunerija u l-eżekuzzjoni minħabba reliġjon jew twemmin, kontra ċittadini mhux 
affiljati mal-federazzjonijiet relġjużi appoġġati mill-istat, u biex iħalli lil dawk li għandhom 
twemmin reliġjuż jiltaqgħu liberament għal qima, jibnu u jieħdu ħsieb imqades u 
jippubblikaw liberament litteratura reliġjuża; 

7. Jirrikonoxxi li l-UE kienet l-ewwel u l-unika parti li daħlet għal Djalogi dwar id-Drittijiet tal-
Bniedem mar-RDPK wara ż-żjara tat-Trojka fl-2001 immexxija mill-Prim Ministru Żvediż u 
l-President tal-Kunsill Ewropew Persson, mir-Rappreżentant Għoli Solana u mill-
Kummissjarju Patten u li d-djalogu ġie interrott fl-2003 meta l-Kunsill tal-Ministri appoġġa 
riżoluzzjoni dwar id-Drittijiet tal-Bniedem fil-UNCHR mingħajr ma informa lill-Koreani ta' 
Fuq, u għalhekk iħeġġeġ liż-żewġ naħat biex jippruvaw jergħu jibdew id-djalogu dwar id-
Drittijiet tal-Bniedem bejn l-UE u r-RDPK; 

8. Jitlob lill-Gvern tar-RDPK biex iwettaq l-obbligi tiegħu skond l-istrumenti dwar id-drittijiet 
tal-bniedem li hu firmatarju għalihom u biex jiżgura li organizzazzjonijiet umanitarji, 
sorvelljanti indipendenti tad-drittijiet tal-bniedem, ir-Rapporteur Speċjali tan-NU dwar is-
sitwazzjoni tad-drittijiet tal-bniedem fir-RDPK u r-Rapporteur Speċjali tan-NU dwar il-
libertà ta' reliġjon jew twemmin ikollhom aċċess liberu għall-pajjiż; 

9. Jilqa' l-ftehima bejn id-WFP u l-Gvern tar-RDPK biex isostnu 1.9 miljun ta' dawk li l-aktar 
huma vulnerabbli, b'mod speċjali n-nisa u t-tfal żgħar; jiddeplora t-tbatija attwali u bla bżonn 
tal-poplu tal-Korea ta' Fuq bħala konsegwenza tal-politika tal-gvern; jisħaq li għandu dejjem 

ikun hemm distribuzzjoni mmirata u ġusta ta' l-ikel fil-pajjiż; iħeġġeġ lill-Gvern tar-RDPK 
biex iwaqqaf id-diskriminazzjoni fid-distribuzzjoni tiegħu ta' l-ikel favur l-uffiċjali ta' grad 
għoli tal-Partit tal-Ħaddiema, tal-militari, ta' l-'intelligence' u tal-pulizija; 

10. Jitlob lill-Gvern tar-RDPK biex fl-aħħar jagħti kompletament l-informazzjoni kollha dwar iċ-
ċittadini tal-Korea ta' Isfel u tal-Ġappun li nħatfu matul dawn l-aħħar għexieren ta' snin u 
immedjatament jeħles lil dawk kollha li nħatfu u li għadhom miżmuma f'pajjiżu;

11. Jitlob lill-Gvern tar-Repubblika tal-Poplu taċ-Ċina biex jieqaf jirripatrija liċ-ċittadini tal-
Korea ta' Fuq fir-RDPK, fejn, irrispettivament mir-raġunijiet għat-tluq tagħhom, jaffaċċjaw 
trattament aħrax, li jvarja mid-detenzjoni għat-tortura, żmien twil fil-ħabs u anke 
eżekuzzjoni; jitlob bis-saħħa li r-Repubblika tal-Korea tieħu r-responsabilità tagħha għar-
rifuġjati mill-Korea ta' Fuq fiċ-Ċina u li jitħallew jivvjaġġaw għall-Korea ta' Isfel mill-Gvern 
tar-Repubblika tal-Korea;

12. Jagħti istruzzjonijiet lill-President tiegħu biex jgħaddi din ir-riżoluzzjoni lill-Kunsill, lill-
Kummissjoni, lill-Gvern tar-Repubblika Demokratika tal-Poplu tal-Korea, lill-Gvern tar-
Repubblika tal-Korea, lill-Gvern tar-Repubblika tal-Poplu taċ-Ċina, lir-Rapporteur Speċjali 
tan-NU dwar eżekuzzjonijiet extraġudizzjarji, sommarji jew arbitrarji, liċ-Chairperson-
Rapporteur tal-Grupp ta' Ħidma tan-NU dwar id-Detenzjoni Arbitrarja, lir-Rapporteur 
Speċjali tan-NU dwar il-kwistjoni ta' tortura u lir-Rapporteur Speċjali tan-NU dwar is-
sitwazzjoni tad-drittijiet tal-bniedem fir-Repubblika Demokratika tal-Poplu tal-Korea.


